
Donostia, 2021eko ekainaren 4a

UDALBATZAREN IDAZKARI NAGUSIARI

MOZIO ARRUNTA, DOMUSVI TALDEAREN DONOSTIAKO EGOITZEN EGOERARI BURUZKOA

Aitzole Araneta Elkarrekin Donostia udal taldeko bozeramaileak, Udalbatzaren Araudi Organikoko

98.  artikulua  oinarri,  honako  MOZIO  hau  aurkezten  du,  DOMUSVI  TALDEAREN  DONOSTIAKO

EGOITZEN EGOERA dela-eta,  UDALBATZAN azter dadin.

JUSTIFIKAZIOA

2020ko martxoaren 4an, Gipuzkoako egoitzetako langile talde batek itxialdia egin zuen Donostiako

Emakumeen  Etxean. Ordurako,  235  eguneko  greba  egina  zuten,  eta  “tratu  txar  instituzionala”

jasaten zutela salatu zuten. Emakume horiek, beren lan-baldintzetan hobekuntzak eskatzeaz gain,

salatzen zuten baldintza horiengatik eta beren lana antolatuta zegoen moduagatik ezinezkoa zela

adinekoen egoitzetako egoiliarrei kalitatezko zerbitzua ematea. Protesta hori egin eta hamar egun

geroago, martxoaren 14an, COVID-19aren hedapena zela-eta, Gobernuak alarma-egoera dekretatu

zuen, koronabirusak eragindako errealitate berriari hasiera emanez. Oraindik ez dugu normaltasuna

berreskuratu.  

Harrezkero, zoritxarrez, argi geratu da emakume horien salaketak erabat justifikatuta zeudela eta

oraindik  ere  baliozkoak  direla. Pandemia  hasi  zenetik,  zaharren  egoitzak  gai  nagusi  izan  dira

komunikabideetan, osasun-krisi honetan kudeatuak izan diren moduagatik, eta Donostian, bereziki

DomusVi taldeak kudeatzen dituen bi egoitzak polemika-iturri izan dira.

Berrako  egoitzan,  pandemia  hasi  bezain  laster,  langileek  salatu  zuten  beharrezko  babes-

ekipamendurik gabe lan egiten zutela. Egoitza horretan bertan, birusaren transmisioa kontrolatu

gabe zegoenez, Osakidetzak esku hartu behar izan zuen. Urtebete geroago, Eusko Legebiltzarrean

egindako agerraldi batean, Altza aldeko lehen mailako arretaren arduradunak azaldu zuen egoitza

horretako  hildakoen  datuak  faltsutu  zirela  eta,  iazko  udaberrian,  erregistro  ofizialek  esaten

zutenaren ia pertsona-kopuru bikoitza hil zela.

DomusVi  taldeak  Donostian  kudeatzen duen beste  egoitza  ere,  Villa  Sacramento,  ez  da  libratu

polemikatik. Duela hilabete batzuk jakin da zentroak  FFP2 maskarak kobratu dizkiela erabiltzaileei,

legez kanpo, gutxienez 2020ko abuztutik 2021eko martxora.

Horretaz gain, duela gutxi, Infolibre egunkariak argitaratutako ikerketa-erreportaje batean esaten
zen DomusVi taldeak eta Mémora taldeak akordio bat egin zutela 2015ean hileta-zerbitzuak zirela-
eta. Ikerketaren  arabera,  akordio  horren  bidez,  DomusVik  Mémora  taldeko  ehorztetxeengandik
komisio  bat  kobratzen  zuen,  bere  bitartekaritzari  esker  zerbitzu  bat  kontratatzen  zien  adineko
pertsona baten familia bakoitzeko. Garrantzitsua da esatea, lehen esan dugun bezala, DomusVi dela
Espainiako zahar-etxeen sarerik handiena. Baina ez da Espainian bakarrik aritzen; izan ere, atzerriko
inbertsio-funts batek −Intermediate Capital Group− kontrolatutako konpainia bat da.

Horri guztiari gehitu behar zaio, baita ere, duela gutxi, Berran bizi den pertsona bat hil dela. Haren

gorpua,  familiaren  arabera,  egoitzak  zaindu  gabe  eduki  izanaren  zantzuak  zituen. Familiak

salatutakoaren arabera, hildako egoiliarrak larruazaleko ultzerak eta eskarak zituen gorputzaren zati

handi batean. Gainera, klabikula hautsita izan zuen, eta 7 egun iragan arte ez zen tratatu, eta oin

batean lesio bat ere izan zuen,  gaizki mobilizatu zutelako. Hori jakinda, Diputazioak egoitza ikuskatu

zuen, baina ez zuen emaitzarik izan. Hala ere, Gipuzkoako Senideak elkarteak salatu du ez dela

lehen aldia horrelako zerbait gertatzen dena. Gainera, hildakoaren familia ekintza judizialei ekitea

baloratzen ari omen da. Hori dela-eta, honako mozio hau aurkezten dugu:

MOZIO ARRUNTA

1. Donostiako  Udalbatzak  hertsatuki  eskatzen  dio  Gipuzkoako  Foru  Aldundiari  DomusVi-

Berrako  egoitzan  hildako  egoiliarraren  kasuari  buruzko  ikerketa  osoa  eta  behar  diren

bitarteko guztiekin egin dezala;  izan ere,  haren familiak  salatu zuen arreta faltarekin eta

denboran luzaroan zainketarik ez egitearekin bateragarriak ziren lesioak zituela.

2. Donostiako  Udalbatzak  hertsatuki  eskatzen  dio  Gipuzkoako  Foru  Aldundiari  ikuskapen

sakonak  egin  ditzala,  DomusVi  taldeak  kudeatzen  dituen  Berra  eta  Villa  Sacramento

egoitzetan egoiliarrei zerbitzu egokia ematen zaiela bermatzeko.

3. Donostiako Udalbatzak  hertsatuki  eskatzen dio Gipuzkoako Foru Aldundiari  azterketa bat

egin eta argitara dezala zentroa antolatzeko beharrezkoak diren baldintzen inguruan (langile-

kopurua,  haien kualifikazioa,  lanaren antolaketa,  etab.),  adinekoen egoitza  batean behar

adinako zaintza-lanak bermatzeko.

4. Donostiako  Udalbatzak  hertsatuki  eskatzen  dio  Gipuzkoako  Foru  Aldundiari  behar  diren

ekintzak egin ditzala egoitzetako langileekin aspalditik dagoen lan-gatazka konpontzeko, bai

langileen lan-eskubideak betetzen direla bermatzeko, bai Gipuzkoako egoitzetan bizi diren

pertsonei behar diren zaintza-lanak ematen zaizkiela ziurtatzeko.

Aitzole Araneta Zinkunegi,
Elkarrekin Donostiako bozeramailea


